
Chapisho hili ni zao la ushirikiano kati ya Taasisi ya Taaluma
za Kiswahili (TATAKI) na Chama cha Kiswahili Afrika
Mashariki (CHAKAMA). Sura zilizomo katika chapisho hili
zimetokana na Kongamano la CHAKAMA lililofanyika katika
Chuo Kikuu cha Mount Kenya mijini Thika (Kenya) mwaka
2015. Kongamano hilo lilihudhuriwa na wajumbe kutoka
maeneo mbalimbali duniani. Katika kongamano hili yaliibuka
mambo mengi na muhimu kuhusu lugha ya Kiswahili na
mustakabali wake ndani na nje ya Afrika Mashariki. Kwa
kuzingatia mwitiko wa hali ya juu wa washiriki wa
kongamano na mada zilizowasilishwa katika kongamano hili
wahariri waliona kuwa litakuwa jambo la welekevu kutoa
vitabu viwili ambavyo ni Lugha ya Kiswahili: Utafiti na
Maendeleo na Fasihi ya Kiswahili: Utafiti na Maendeleo.
Toleo hili litawafaidisha wanataaluma wa ngazi mbalimbali
hususani wahadhiri, wakufunzi na hata wapenzi na wasomaji
wote wa Kiswahili. Hivyo tunawaalika wasomaji wetu na
wapenzi wa lugha adhimu ya Kiswahili kusoma sura zilizomo
katika toleo hili, kutafakari, kukosoa na kuboresha yaliyomo
kwa manufaa ya maendeleo ya lugha hii na taaluma yake.

Utangulizi

Jamii yoyote iwayo duniani huwa na utamaduni wake ambao
aghalabu hutumika katika kuitofautisha jamii hiyo na jamii nyingine,
za karibu au za mbali. Ingawa kumekuwa na mjadala mpana na
endelevu kuhusu chimbuko la Kiswahili, wanazuoni wengi wanaku-
baliana kwamba chimbuko la Kiswahili ni upwa wa Afrika
Mashariki. Ni katika maeneo haya pia ndimo mnamopatikana lahaja
nyingi za Kiswahili. Hivyo, utamaduni wa jamii pana ya Waswahili
unaweza kupatikana kupitia katika jamii ndogondogo za
wazungumzaji wa lahaja hizi. Makunduchi ni miongoni mwa
maeneo mnamozungumzwa lahaja za Kiswahili. Lahaja inayozu-
ngumzwa katika eneo hili inaitwa Kimakunduchi.



